
Concilia Galliae 314-506 - Concilium Arelatense a. 314

Dilectissimo papae siluestrio marinus, acratius, natalis theodorus, proterius, vocius, verus, probatius, caecilianus, faustinus, surgentius, gregorius, reticius, ambitausus, termatius, merocles, pardus, adelfius, hibernius, fortunatus, aristasius, lampadius, vitalis et maternus, liberius, gregorius, crescens, auitianus, dafnus, orantalis, quintasius, victor, victor, epictetus, in domino aeternam salutem. 

 

Communi copulo caritati et unitate matris ecclesiae catholicae uinculo inhaerentes, ad arelatensium ciuitatem piissimi imperatoris uoluntate adducti, inde te, gloriosissime papa, cum merita reuerentia salutamus, ubi grauem ac pernitiosam legis nostrae atque traditionis +---+ effrenatae mentis homines pertulimus; quos et dei nostri praesens et auctoritas et traditio ac regula ueritatis ita respuit, ut nulla in illis aut dicendi ratio subsisteret aut accusandi modus ullus aut probatio conueniret.

 

Ideo iudice deo et matre ecclesiae, quae suos nouit et comprobat, aut damnati sunt aut repulsi.

 

Et utinam, frater dilectissime, ad hoc tantum spectaculum interesses tanti fecisse, profecto credimus quia in eos seuerior fuisset sententia prolata, et te pariter nobis cum iudicante coetus noster maiori laetitia exultasset.

 

Sed quoniam recedere a partibus illis minime potuisti, in quibus et apostoli + cotidie sedent + et cruor ipsorum sine intermissione dei gloriam testatur --- Non tamen haec sola nobis uisa sunt tractanda, frater carissime, ad quae fueramus inuitati, sed et consulendum dum nobismetipsis consuluimus; et quam diuersae sunt prouinciae ex quibus aduenimus, ita et uaria contingunt quae nos censemus obseruare debere.

 

Comma: placuit ergo, praesente spiritu sancto et angelis eiusdem, ut et de his quae singulos quosque mouebant iudicia proferremus, <quasi> te consistente: placuit etiam, annuente qui maiores dioceses tenet, per te potissimum omnibus insinuari.

 

Quid autem sit quod senserimus, scriptis nostrae mediocritatis subiunximus.

 

Id primo in loco de uita nostra atque utilitate tractandum fuit, ut quia unus pro omnibus mortuus est et resurrexit, ab omnibus tempus ipsum ita religiosa mente obseruetur, ne diuisiones uel dissensiones in tanto obsequio deuotionis possint exsurgere.

 

Censuimus ergo pascha domini per orbem totum una die obseruari.

 

De his quoque qui quibuscumque locis ordinati fuerint ministri, in ipsis locis perseuerent.

 

De his agitur etiam qui arma proiciunt in pace: placuit abstineri eos a communione.

 

De circissariis agitatoribus qui fideles sunt: placuit eos, quamdiu agitant, a communione separari.

 

De theatricis: ipsos placuit, quamdiu agunt, a communione separari.

 

De his agitur qui in infirmitate sunt constituti et credere uolunt: placuit eis manum imponi.

 

De praesidibus autem qui fideles sunt et ad praesidatum consilium: ita placuit ut cum promoti fuerint, litteras quidam accipiant ecclesiasticas communicatorias; ita tamen ut, in quibuscumque locis gesserint, ab episcopo eiusdem loci cura illis agatur, et si coeperint contra disciplinam agere, tunc demum a communione excluduntur.

 

Et de his quidem qui in re publica agere uolunt similiter.

 

De africa autem quod propria lege sua utantur ut rebaptizent: placuit ut, ad ecclesiam si aliqui hereticus uenerit, interrogent eum symbolum, et si peruiderint eum in patre et filio et spiritu sancto esse baptizatum, manus tantum ei imponatur.

 

Quod si interrogatus symbolum non responderit trinitatem hanc, merito baptizetur.

 

Et cetera.

 

Tunc taedians iussit omnes ad suas sedes redire.

 

Amen. Domino sanctissimo fratri siluestro coetus episcoporum qui adunati fuerunt in oppido arelatensi.

 

Quid decreuerimus communi consilio caritati tuae significauimus, ut et <omnes> episcopi sciant quid in futurum obseruare debeant.

 

Primo in loco de obseruatione paschae dominicae: vt uno die et uno tempore per omnem orbem a nobis obseruaretur, ut iuxta consuetudinem litteras ad omnes tu dirigas.

 

De his qui in quibuscumque locis ordinati fuerint ministri: in ipsis locis perseuerent.

 

De his qui arma proiciunt in pace, placuit abstineri eos a communione.

 

De agitatoribus qui fideles sunt, placuit eos, quamdiu agitant a communione separari.

 

De theatricis, et ipsos placuit, quamdiu agunt, a communione separari.

 

De his qui in infirmitate credere uolunt, placuit eis debere manum imponi.

 

De praesidibus qui fideles ad praesidatum prosiliunt, ita placuit ut, cum promoti fuerint, litteras accipiant ecclesiasticas communicatorias, ita tamen ut, in quibuscumque locis gesserint, ab episcopo eiusdem loci cura illis agatur, et cum coeperint contra disciplinam agere, tunc demum a communione excludantur.

 

Similiter et de his qui rem publicam agere uolunt.

De afris quod propria lege sua utuntur ut rebaptizent, placuit ut si ad ecclesiam aliquis de haeresi uenerit, interrogent eum symbolum, et si peruiderint eum in patrem et filium et spiritum sanctum esse baptizatum, manus ei tantum imponatur ut accipiat spiritum (sanctum); quod si interrogatus non responderit hanc trinitatem, baptizetur.

 

De his qui confessorum litteras afferunt, placuit ut, sublatis eis litteris, alias accipiant communicatorias.

 

De his qui coniuges suas in adulterio depraehendunt, et idem sunt adulescentes fideles et prohibentur nubere, placuit ut, quantum possit, consilium eis detur ne alias uxores, uiuentibus etiam uxoribus suis licet adulteris, accipiant.

 

De puellis fidelibus quae gentilibus iunguntur, placuit ut aliquanto tempore a communione separentur.

 

De ministris qui fenerant, placuit eos iuxta formam diuinitus datam a communione abstineri.

 

De his qui scripturas sanctas tradidisse dicuntur uel vasa dominica uel nomina fratrum suorum, placuit nobis ut quicumque eorum ex actis publicis fuerit detectus, non uerbis nudis, ab ordine cleri amouetur.

 

Nam si idem aliquos ordinasse fuerint depraehensi, et de his quos ordinauerunt ratio subsistit, non illis obsit ordinatio.

 

Et quoniam multi sunt qui contra ecclesiam repugnare uidentur et per testes redemptos putant se ad accusationem admitti debere, omnino non permittantur, nisi ut supra diximus, actis publicis docuerint.

 

De his qui falso accusant fratres suos, placuit eos usque ad exitum non communicare.

 

De diaconibus quos cognouimus multis locis offerre, placuit minime fieri debere.

 

De his qui pro delicto suo a communione separantur, ita placuit ut, in quibuscumque locis fuerint exclusi, eodem loco communionem consequantur, ut nullus episcopus alium episcopum inculcet.

 

De diaconibus vrbicis: vt non sibi tantum praesumant, sed honorem presbyteris reservent, ut sine conscientia ipsorum nihil tale faciant.

 

De episcopis peregrinis qui in vrbem solent uenire, placuit eis locum dari ut offerant.

 

De his qui usurpant sibi solis debere episcopum ordinare, placuit ut nullus hoc sibi praesumat, nisi assumptis se cum aliis septem episcopis; si tamen non potuerit <septem>, infra tres non audeant ordinare.

 

De presbyteris aut diaconibus qui solent remittere loca sua in quibus ordinati sunt et ad alia <loca> se transferunt, placuit ut his locis ministrent; quod si relictis locis suis ad alium se locum transferre uoluerint, deponantur.

 

De his qui apostatant et nunquam se ad ecclesiam repraesentant, ne quidem paenitentiam agere quaerunt et postea, infirmitate arrepti, petunt communionem, placuit eis non dandam communionem, nisi reualuerint et egerint dignos fructus paenitentiae.

 

Placuit ut, quantum potest, inhibeatur uito ne dimissa uxore uiuente liceat ut aliam ducat super eam.

 

Quicumque autem hoc fecerit, alienus erit a catholica communione.

 

Placuit ut mulierem corruptam clericus non ducat uxorem, uel is qui laicus mulierem corruptam duxerit, non admittatur ad clerum.

 

De aliena ecclesia clericum ordinare alibi nullus episcopus usurpet.

 

Quod si fecerit, sciat se esse iudicandum, cum inter fratres de hoc fuerit petitus.

 

Absentem clericum alterius ecclesiae alia non admittat, sed pacem in ecclesia inter fratres simplicem tenere cognoscat.

 

Venientes de donatistis uel de montensibus per manus impositionem suscipiantur, ex eo quod contra ecclesiasticum ordinem baptizare uidentur.

 

Praeterea, quod dignum, pudicum et honestum, suademus fratribus ut sacerdotes et leuitate cum uxoribus suis non coeant, quia ministerio quotidiano occupantur.

 

Quicumque contra hanc constitutionem fecerit, a clericatus honore deponatur.

